12 November  2006

Twee en twintigste Sondag in Koninkryktyd

Liturgiese voorstel

Fokusteks:   
Sagaria 8:1-8
Ander tekste:
Psalm 34; Job 42:1-17; Hebreërs 7:23-28; Markus 10:46-52
Inleiding

Waar die vorige week ons herinner het aan die tekens van die messiaanse beloftes in die erediens, bring die tekste van hierdie week ons by die messiaanse vervulling van die beloftes wat nuwe hoop vir ’n verwonde wêreld moet genereer. Die hoopgewende aksent moet die hele erediens van hierdie week dra en vergestalt. Die fokusteks beklemtoon dat God hartstogtelik begaan is oor Israel; dat Hy in Jerusalem gaan woon (vgl Joh 1:14); dat Hy hulle ’n eksklusief-nuwe naam en identiteit gee; dat die lewensbederwende oorlog verby is – ’n wonderwerk wat Hy as Almagtige waarborg (v 6), waardeur Hy Jerusalem as sentrum van die wêreld maak (vgl Op 21:3,7,22-26). Die erediens begin met die jubelende votum van God se sorg uit Psalm 34; Job 42 word in die kindertyd gebruik; die skuldbelydenis en genadeverkondiging uit Psalm 34 en Hebreërs 7 volg as respons op die preek terwyl die nagmaal in aansluiting by Markus 10:46-52 (en die daarmee samehangende messiaanse intog in Jerusalem) die karakter aanneem van ’n fees van genesing.

Diensorde

god vergader ons voor Hom

Aanvangswoord

Voorganger: 
Ek sal die Here altyd weer prys, sy lof sal altyd op my lippe wees.

1ste gemeentelid: 
Ek sal die roem van die Here sing; dié wat swaarkry, sal dit hoor en daaroor bly wees. 


Sing saam met my oor die grootheid van die Here en laat ons saam sy Naam prys.

2de gemeentelid:  
Ek is een van die ellendiges wat geroep het. 


Die Here het gehoor, uit al my benoudhede het Hy my gered. 


Die Engel van die Here slaan sy laer op rondom dié wat die Here dien, en red hulle.

Voorganger:
Kom ondervind en sien self dat die Here goed is. Dit gaan goed met die mens wat by Hom skuil (Ps 34:7-9).

Seëngroet

As die regverdiges om hulp roep, hoor die Here hulle en red Hy hulle uit al hulle benoudhede. Die Here is naby die gebrokenes, Hy help die moedeloses (Ps 34:18,19).

Lofliedere

Lied 511 “Lei U ons Lig”; NSG 278 

Lied  519 “Wees stil en weet”; NSG 57

Kindertyd

In aansluiting by die doopherinnering kan die slotgedeelte van Job aangehaal word (Job 42:1-17) waarin al die beloftes van die Verbondsgod tog uiteindelik  vir Job se lewe in vervulling gaan – en hieraan wil die doop ons telkens herinner.

Diens van die Woord

Gebed om die opening van die Woord

Maak gebruik van die Psalm 119:169-176.

Sang

Lied 177 “Halleluja! U is Koning”; NSG 165:1 (drie maal)

Skriflesing

Sagaria 8:1-8

Prediking

Respons

Die gemeente word gelei tot skuldbelydenis aan die hand van Psalm 34:12-15.

“Kom kinders, kom luister na My!

Ek wil julle leer hoe om die Here te dien

As iemand die lewe liefhet en ’n lang lewe begeer om die goeie te geniet,

moet hy sy tong weerhou van kwaadpraat en sy lippe van leuens.

Bly weg van die kwaad af en doen wat goed is, soek vrede en jaag dit na.”

Die genadeverkondiging word gedoen aan die hand van Hebreërs 7:27.

“Christus het immers eens en vir altyd ’n offer vir die sondes gebring toe Hy Homself geoffer het.”

Diens van die tafel

Gebed

Nagmaalsformulier

(Indien nagmaal gevier word.)

Die paragraaf van die Formulier vir die bediening van die nagmaal wat begin met “Die nagmaal is in die vyfde plek ’n vreugdefees”, word voorgelees. 

Instelling

Met verwysing na die genesing van die blinde Bartimeus voor die messiaanse intog in Jerusalem (Mark 10:46-52) word gesê dat die nagmaal hierdie Sondag ingerig word as ’n fees van genesing. Siekes en gebrokenes van watter aard ook al word uitgenooi om in die stilte hulle kwaal voor God te bring; daarna word mense wat deur beproewing gaan of gegaan het, genooi om aan die tafel te sit.   

Daarna lees ’n ouderling Hebreërs 7:25 voor: Christus kan dié wat deur Hom na God gaan, eens en vir altyd verlos. Hy lewe om vir hulle by God in te tree.   

Voorbidding

… vir die siekes en gebrokenes, waarna die nagmaalstekens onmiddellik gebruik word, gevolg deur die diens van die offergawes. (Ouderling kan steeds lei. Indien brood en wyn nie bedien word nie, volg die uitsending.)

Instelling en gebruik van brood en wyn

Dankgebed en -lied

“Ons dank U, Here, vir die tekens van u koninkryk. Dankie dat ons bevoorreg is om daaraan deel te neem. Amen.”

Lied 601 “Dié wat die Here wil dien”; NSG 197 “Die werk is uwe, Troue Heer”

Uitsending

Toewydingslied

Lied 587 “Kyk, Hy kom, wag laat ons luister”; NSG 137

Seën

Christus op die troon wil soos vir Sagaria jou kroon met sy seëninge.

Hy is voor jou om die pad vir jou gelyk te maak.

Hy is langs jou om jou in sy arms toe te vou.

Hy is agter jou om die aanvalle van die Bose af te slaan.

Hy is onder jou om jou te dra as jy dalk val.

Hy is rondom jou om jou te beskerm.

Hy is bokant jou om jou te seën.

Hy woon in jou om jou te lei deur sy Gees.

Hy is vir jou en pleit vir jou by die Vader.

Hy is by jou, van nou af tot in ewigheid.

Antwoord

Die gemeente sing “Amen”Lied 312 of 31; NSG 355 of 356.

PREEKSTUDIE – SAGARIA 8:1-8

Teks

Ralph Smith noem Sagaria 8: ’n Dekaloog van beloftes. Sy opskrif vir die eerste agt verse is weer: Vyf kort boodskappe van hoop.

Die vyf kort boodskappe van hoop is ’n versameling gesegdes van Sagaria uit verskillende tye in sy bediening, hier saamgevoeg in ’n reeks van “ritmiese gesegdes, kort en memoriseerbaar” (Baldwin). Die boodskappe het waarskynlik by verskillende geleenthede ontstaan. Dit is dus onmoontlik om een spesifieke konteks vir almal vas te stel, hoewel mens seker sou kon sê dat al die kort boodskappe tuishoort binne die “breë raamwerk van Sagaria se bevestiging dat die hoop vervul sou word waaraan mense in die pre-eksiliese staat vasgehou het” (Bright). Sagaria het hierdie klein gemeenskap in Sion as die ware oorblyfsel van Israel beskou en hulle aangemoedig om, ten spyte van hoe moeilik dit oënskynlik mag wees, terug te keer na Sion en skouer aan die wiel te sit met die herbou van die tempel. Von Rad sê die herstel van die tempel, wat reeds aan die gang was toe Sagaria begin preek het, het vir hom meer as enige iets anders die aanbreek van die tyd van redding aangedui.

Sagaria was, net soos Haggai, van mening dat hy presies by die punt van skielike groot kritiese verandering geplaas is. Hy was oortuig dat dit nie deur 'n sameloop van omstandighede is dat Sion herstel sal word nie, maar deur God se ingryping. Daarom praat hy rustig, nooit gedrewe nie en in die indikatief. “Nie met mag en krag sal jy slaag nie, maar deur my Gees, sê die Here die Almagtige” (Sag 4:6). Hier in hoofstuk 8 verander die trant van Sagaria se taal vanaf dié van ellende en teenspoed na dié van welvaart en voorspoed. Sagaria 7 het die rede vir Israel se vernietiging uitgestippel. Nou in hoofstuk 8 word gepraat oor die toekoms, oor die resultaat van Jahwe se belofte: vrede, voorspoed vir almal   (La Sor et al).

Elk van die kort boodskappe word ingelui deur die boodskapperformule: “So sê die Here, die Almagtige” (hoewel die tweede bloot lui: “So sê die Here”). Die formule wil die hoorders en lesers op die kragtigs moontlike manier verseker van die goddelike waarheid van die groot dinge wat die profeet verkondig (Ridderbos). Dit wil hulle geloof versterk (Calvyn). Die struktuur van die boodskappe of uitsprake volgens Smith.

a.  Die eerste kort boodskap: Jahwe is diep besorg oor die stad wat Hy verkies het (8:2): So sê die Here die Almagtige: Ek is hartstogtelik begaan oor Sion, Ek het woedend geword vir sy vyande, so begaan is Ek oor hom.

Hierdie kort boodskap bestaan uit “hoogs gelaaide taal” (Petersen). Indien Jahwe se emosies so sterk is, indien Hy so “hartstogtelik begaan is oor Sion”, is dit onmoontlik dat die verhaal van ellende en teenspoed sal voortduur. Die woord wat hier vertaal word met “hartstogtelik begaan”, word in sommige vertalings weergegee met “jaloers”. Die woord dui soms op God se “grimmige toorn” jeens ongehoorsames en ontroues, soms ook teen sy eie volk. Hier beklemtoon Sagaria dat Jahwe met dieselfde heftige passie waarmee Hy ongehoorsaamheid en ontrouheid veroordeel, Hom tans rig op die heil van Israel (Van der Woude). Jahwe word dikwels in die Ou Testament as ’n “jaloerse” of “toornige” God beskryf. Sy toorn het veroorsaak dat Hy groot lyding oor Israel gebring het toe Israel die verbond met Hom gebreek het (Deut 29:20-28; Eseg 5:13; 16:38,42; 23:25). Maar hier is God se jaloesie vir Jerusalem, teen die nasies wat haar misbruik het (Smith).

Die eerste kort boodskap is volgens Petersen presies die plek in hoofstuk 7-8 waar die taal van teenspoed verander na dié van voorspoed.

b.  Die tweede kort boodskap: Jahwe het teruggekeer na Sion toe (8:3): So sê die Here: Ek gaan na Sion toe terugkom, Ek gaan in Jerusalem woon. Jerusalem sal genoem word Stad van Trou, Berg van die Here die Almagtige, Heilige Berg.

Volgens Esegiël het Jahwe die tempel en sy stad verlaat en het Hy toegelaat dat Jerusalem deur die Babiloniërs verwoes is (Eseg 10:18-19; 11:22-23). God het uit die tempel getrek en dit was 'n leë plek. Dit het, soos Calvyn dit gestel het, 'n profane plek geword. Hy was vir ’n rukkie self die volk se heiligdom toe hulle in die wildernis was. Nou keer Hy terug na Jerusalem, net soos wat Esegiël (43:1-5) en Haggai (1:8) gesê het Hy sou doen. Hy sal woon (tabernakel) in Jerusalem net soos wat Hy gedoen het in die wildernis (Smith).

Petersen wys op wat gebeur deurdat Sagaria vers 2 en 3 langs mekaar geplaas het: Vers 2 bring die kwessie van gewelddadige, selfs onbeheerste emosie na vore, waarvan die krag moontlik negatiewe gevolge kon hê. Vers 3 bevestig dat God sy emosie in 'n positiewe rigting gekanaliseer het. Hy sal na Jerusalem terugkeer en daar woon en die stad sal op konkrete maniere voordeel uit sy teenwoordigheid kry. Petersen wys ook daarop dat die klem in hierdie vers, trouens, in die eerste drie verse as geheel, op Jahwe se terugkeer val en op die voordele wat die stad uit sy teenwoordigheid sal kry. Goddelike inisiatief – en nie spesifieke menslike pogings en inspanning nie – is sentraal in Sagaria se beskouing van die herstel van die volk, die tempel en die stad na die ballingskap.

Volgens Calvyn se kommentaar is die berg Sion natuurlik nooit deur God verlaat nie. Die mense kon egter onmoontlik 'n ander opinie vorm. Daar was immers geen altaar nie, geen offers nie en geen mense om te aanbid nie. God is beleef as afwesig in Sion omdat geen godsdiens meer voorgekom het nie en die Jode nie meer daar geoffer het nie.

Die naamsverandering van Jerusalem is in lyn met ’n hele aantal gedeeltes in die Ou Testament wat oor naamsverandering gaan (Smith). Volgens Eissfeldt is mense, plekke en instellings se name verander wanneer daar 'n verandering in status was. Hier beklemtoon die nuwe naam die teenwoordigheid van Jahwe in die stad. “Stad van Trou” wil sê dat Jahwe sy stad sal bewaar. “Trou” beteken hier “standvastig”, “betroubaar”, “waaragtig”. Dit beteken ook dat die inwoners van die stad God se trou sal beantwoord deur reg en geregtigheid te laat geskied. “Die Heilige Berg beteken dat die woonplek van die Here onaantasbaar sal wees. Die wortel van die woord “heilig” beteken om afgesonder te wees. Jerusalem word dus die eksklusiewe woonplek van Jahwe. Die reg om ’n nuwe naam te gee is 'n uitdrukking van gesag. Sulke gesag word soms uitgeoefen in uitbuiting, soms in beskerming. Hier gaan dit om beskerming.

c.  Die derde kort boodskap: Die strate van Jerusalem sal vol seuns en dogters wees (8:4-5): So sê die Here die Almagtige: Daar sal weer bejaarde mans en vroue, ryp in jare op pleine in Jerusalem sit, elkeen met 'n kierie in die hand. Die pleine in die stad sal vol seuns en dogters wees wat daar speel.

Die idee hier is dat die strate van Jerusalem eens vol was van bejaarde mans en vroue en kinders wat lag en speel, maar dat dit alles verander is deur oorlog en vernietiging. Die vyande het die strate gestroop van die stad se inwoners. Die strate en pleine het verander in ’n toneel van ellende en geweeklaag (Van der Woude). Almal het hulle kinders in die huis gehou. Vrolikheid het verdwyn weens die vrees, selfs by die kinders (Calvyn). Die eerste mense wat teruggekeer het was diegene wat hard kon werk, wat moeilike omstandighede die hoof kon bied en met die herstel van die stad kon begin (Smith). Die bejaarde mans en vroue en kinders moes nog terugkeer. Hier sou bejaardes weer rustig oud kon word en kinders in vrede kon speel, as die teken van 'n groeiende bevolking.

Die “pleine” was vroeër die plekke waar dood en vernietiging voorgekom het (Amos 5:16; Jer 9:20; Klaagl 2:11,12). Wat vroeër ’n simbool van agteruitgang en nederlaag was, het ’n simbool van hoop geword.

d.  Die vierde kort boodskap: Is enigiets vir Jahwe onmoontlik? (8:6): So sê die Here die Almagtige: As dit vir die oorblyfsel van die volk vandag onmoontlik lyk, moet dit dan vir My ook onmoontlik lyk?

Die woord wat hier vertaal word met “onmoontlik” (in lyn met Calvyn se verstaan), word soms ook vertaal as “wonderbaar” of “miraculous”. Die teoretiese vraag of Jahwe in staat is om magtige of wonderbare (die “onmoontlike”) te doen, is nie in hierdie teks 'n kwessie nie. Hierdie kort boodskap stel eerder belang in hoe mense sal dink oor God se karakter op die basis van hulle verwagtinge in hierdie spesifieke moeilikheid waarin hulle hul bevind (Petersen). Volgens menslike standaarde is die herstel van Jerusalem, soos dit uitgebeeld word in 8:1-5, onmoontlik. Daar was in der waarheid min mense met so 'n visie, net soos wat die oorblyfsel min is. Mense sou oorwegend skepties reageer op Sagaria se uitspraak.

Die teks sê dus, in die woorde van Calvyn: “As julle verwerp wat Ek vir julle belowe omdat dit nie strook met julle eie oordeel nie, is dit dan reg dat my mag beperk sou word tot wat binne julle begripsvermoë is?”

Beuken noem hierdie vierde kort boodskap ’n Streitfrage eerder as ’n reddingswoord. Hy vermeld twee ander plekke in die Ou Testament waar ’n vraag geopper word oor Jahwe se vermoë of mag. Die een is in Sara se dispuut met Jahwe oor die aankondiging van Isak se geboorte. Sy het nie geglo dat dit moontlik was dat sy 'n kind sou hê nie. Die Here het gesê: “Waarom lag Sara? Is iets te buitengewoon vir die Here?” (Gen 18: 13-14.) Die ander soortgelyke gedeelte is Jeremia 32. Jeremia het 'n plaas gekoop in 'n vyandige gebied om sy geloof dat God sy belofte sou uitvoer, uit te druk. Hy het gesê: “Niks is vir U onmoontlik nie” (32:17). Maar hy het moontlik steeds getwyfel. So het die Woord van die Here tot hom gekom: “Ek is die Here, die God van al die mense. Is iets vir My onmoontlik?” (32:26).

e.  Die vyfde kort boodskap: Universele insameling en vernuwing van die verbond (8:7-8): So sê die Here die Almagtige: Ek gaan my volk red uit die land in die ooste, uit die land waar die son opkom. Ek gaan hulle bring, en hulle gaan in Jerusalem woon. Hulle sal my volk wees, en Ek sal hulle God wees, in trou en in geregtigheid.

Die Nuwe Afrikaanse Vertaling vermeld net “die land in die ooste”. Heelwat ander vertalings lui: “uit die land in die ooste en uit die land in die weste”. Dit gaan hier daarom dat mense “van oral waar hulle is”, versamel sal word om terug te keer. Dit gaan oor die universele insameling van die hele volk van God, wat volgens Smith ’n herhalende tema in die post-eksiliese profesie is. Ná die terugkeer sal die verbond tussen Jahwe en sy volk opnuut 'n werklikheid wees. Die verbondsterminologie: Hulle sal my volk wees en Ek sal hulle God wees (vgl Deut 26:17; Hos 2:22; Jer 11:4; Eseg 11:20; Sag 13:9) , bevestig dat die ou verbond steeds geldig is. Al lyk dit nie so nie, is hulle nou God se mense (8:7) en sal hulle dit steeds wees in die toekoms (8:8). “Trou en geregtigheid” vorm die basis van die verbondsverhouding tussen Jahwe en sy volk. Dit wil ook sê dat die verhouding “echt en zoals het behoort” sal wees (Van der Woude). Wat in vers 3 die kenmerk of aard van die nuwe stad is, is hier die kenmerk of aard van die verhouding. Calvyn beklemtoon God se inisiatief in die verhouding. Die herstel van die verbond berus op die betroubaarheid en geregtigheid van God.

Konteks

Die boodskap van Sagaria 8:1-8 was dat vernietiging en verlatenheid nie die einde van die storie is nie. God sou terugkeer na Jerusalem. Die ware aanbidding van God sou herstel word en vrede en voorspoed sou weer heers. Hiervan was die herstel van die tempel dié belangrikste simbool. Toe Sagaria hierdie boodskap gebring het, was die restourasiewerk aan die tempel reeds aan die gang. Dit moes na sy mening dringend afgehandel word. Die tempel sou immers die plek van Jahwe se koninklike heerskappy wees. Die gebou is voltooi en feestelik ingewy, maar volgens Bright was die nuwe tempel nie naastenby die nasionale heiligdom van die volk Israel soos wat dit in die tyd van Salomo was nie. Die tempelkultus het selfs offerandes en gebede vir die Persiese koning ingesluit (Esra 6:10). Die tempel was vir die “oorblyfsel van Israel” 'n plek van aanbidding, maar die hoop wat Sagaria uitgespreek het, is nooit verwesenlik nie. Die tyd van belofte het nie aangebreek nie. Serubbabel, die prins wat die vrede en voorspoed moes verseker, het weggeraak in die geskiedenis. 

Die Joodse gemeenskap sou hierdie teleurstelling diep voel. Hulle sou moeilik weer met die verwagtings leef wat gekoppel was aan die Dawidshuis – in die ou vorm in elk geval. Odendaal skryf oor “Die Ou-Testamentiese profete in die prediking” dat wie preek oor die profetiese stof moet veral aandag gee aan die kwessie van die vervulling van die profetiese boodskap. Profesieë kom volgens hom eers tot rus met die aanbreek van die koninkryk van God. Vosloo sluit hierby aan: “Sagaria se voorspellings is deur latere geslagte verstaan as ’n visie van die eindtye. Daar kom ’n dag waarop die Here direk sal ingryp in menslike sake, waarop Hy tussen mense sal kom woon en geregtigheid herstel.” Lank na die tyd van Sagaria, in die tyd van die Nuwe Testament, het hierdie verwagting nie vervaag nie, maar eerder toegeneem. Die Nuwe Testament praat selfs in duideliker taal van God se koms om tussen mense te leef en van die nuwe Jerusalem en die nuwe koninkryk (lees: koningskap van God) waar die Gesalfde sal heers.

Die “vyf kort boodskappe” van Sagaria 8 lui dat God diep besorg is oor die stad wat Hy verkies het, dat Hy terugkeer na die stad, dat die stad herstel sal word, dat die mense wat in die stad hoort, sal terugkeer en dat die Here sterk genoeg is om dit te laat gebeur. Ons weet vandag dat Israel se lyding nog nooit opgehou het nie. Bram van de Beek, die Amsterdamse teoloog wat pas ’n boek geskryf het oor Israel as die volk van die lydende Heer, De kring om de Messias, sê Israel het telkens in die geskiedenis opgestaan om net weer 'n nuwe weg van lyding op te gaan. Hierdie volk skyn geroepe te wees om te ly.  

As ons dink aan die Een wat teruggekeer het na die stad Jerusalem op die rug van 'n esel (Luk 19:35), verdiep hierdie prentjie aansienlik. Hy huil oor die toestand van die stad (Luk 19:41), dieselfde stad waarvan Sagaria gesê het dat God dit sou herstel en dat die bejaarde mans en vroue rustig met kieries in die hand op die pleine sou sit en die kinders lekker in die strate sou speel. Later is Hy self ook geteken as 'n esel, uitgekrap op 'n muur van die roemryke keiserlike paleis op die Palatynse heuwel in Rome (Dirkie Smit in Geestelike Waardes, Vergelyk ook die stofomslag van Van de Beek se Jezus Kurios). Smit skryf: “’n Esel hang – soos ’n mens – oopgespalk aan 'n kruis. Met 'n groot eselskop, eenkant toe gedraai. Skuins vóór die gekruisigde esel staan iemand en opkyk na die esel. Dit lyk soos die ruwe buitelyn-sketse wat kleuters vandag nog maak. Groteske figure uit 'n kind se oog. En dwarsoor die uitbeelding – presies soos kinders vandag nog doen – staan in groot, oneweredige letters uitgekrap: ‘Aleksamenos aanbid sy God.’ Sagaria het 'n boodskap van hoop gebring, ‘vyf kort boodskappe van hoop’”, soos Smith dit noem. Maar van watse soort hoop is hier sprake? Die strydvraag (Duits Streitfrage) van Sagaria 8:6 is die een van die vyf kort boodskappe wat 'n bietjie uit plek lyk. Dit moes met ander woorde om 'n baie spesifieke rede deel van die lys geword het. Dit is duidelik dat Sagaria die skeptisisme jeens sy boodskap aangevoel het. Hy beklemtoon daarom dat dit in ons toekomsverwagting gaan om vertroue op God. Ons hoop is nie in politieke bestel of menslike leierskap gewortel nie, maar in God. Vir sommige mag dit “dwaasheid” wees, “onbegryplike onsin”, en vir ander weer “’n struikelblok, ’n hindernis, 'n onuitstaanbare irritasie”, maar vir Aleksamenos en sy medegelowiges is dit die “krag van God” (1 Kor 1:18-31). Want in Jesus Christus het ons gesien hoe die koningskap van God gevestig word, hoe Hy na Jerusalem terugkeer. In die oë van die wêreld wat belang stel in mag en onderwerping van ander, is hierdie boodskap sinloos en 'n bron van irritasie. Maar die kerk moet goed weet dat die koninkryk van God nie kom op die wyse van aardse glorie en mag nie, ook nie van die glorie van die Christelike ideologie nie (Van de Beek). Die koninkryk van God is die koninkryk van Hom wat opgestaan het uit die dood, deur die dood heen. 

Ons leef moeilik met hierdie Christus. Ons vorm Hom liewer self en pas Hom aan by ons eie ideale. Ons soek ’n stad waarin die Here woon, ons wil pleine hê waar bejaardes rustig met kieries in die hand kan sit en waar kinders speel. Ons wil die gawes van die Here hê. Maar ons wil hom nie regtig volg nie. Ons lees daarom maklik Sagaria 8:1-8 los van hoofstuk 7, waar Sagaria die vraag beantwoord of die mense moet voortgaan met vas in die vyfde maand soos wat hulle al jare lank doen (7:3). Sagaria verdiep die saak (Van der Woude): Vas het net betekenis as dit ons by God en sy wil bepaal, nie as ons daardeur ons eie voordeel probeer verkry, ons eie belange op ’n godsdienstige manier probeer dien nie. Sagaria stel dit skerp dat Israel nie noodwendig tot eer van God vas nie. En as hulle aangaan met hulle eie lewe, doen hulle dit vir hulleself (7:5-6). Hulle meen hulle weet beter as God wat vir hulle goed is. Hulle wil ’n absolute en afgeronde lewe lei (Van Ruler). Die gevolg is God se toorn en die verwoesting van die land, wat hulle by die absolute nulpunt van menslike ellende bring – waarby dieselfde God uit suiwer genade inspring en die trouelose stad verander tot die “Stad van Trou”.

So lui Calvyn se aangrypende gebed by hierdie verse: “Grant, Almighty God, that though we daily depart from thee by our sins, we may not yet be wholly removed from the foundation on which our salvation depends; but do thou so sustain us, or even rise us when fallen, that we may ever continue in our degree, and also return to thee in true repentance; and whatever may happen to us, may we learn ever to look to thee, that we may never despair of thy goodness, which thou has promised to be firm and perpetual, and that especially while relying on thy only-begotten Son our Mediator, we may be able to call on thee as our Father, until we shall at length come to that eternal inheritance, which has been obtained for us by the blood of thine only Son. Amen.”

Preekvoorstel

Achtemeier se kommentaar bied 'n fassinerende invalshoek tot die prediking. Sy vind in vers 4-5 'n sleutel om Sagaria 8:1-8 te ontsluit. Sagaria vertel hoe die lewe in die komende ryk van God sal wees en wat ons moet doen om dit te mag binnegaan. Die prentjie wat hy teken, is dié van 'n publieke park, waar die oues van dae saam in die sonnetjie kan sit en bak en oor baie dinge gesels en waar klein kindertjies tevrede en veilig kan speel sonder dat iets hulle bedreig; geen sielsieke wat een van hulle vanuit die skadu’s probeer nader lok met lekkers of iets nie; geen dwelmhandelaar wat wag om sy gif aan onskuldiges te verkwansel nie, geen kind wat seergemaak word deur mishandelende ouers of belemmer word deur swak voeding of ontoereikende opvoeding nie; selfs nie eers 'n boelie in die groep wat die jonger of swakker een terroriseer nie.

Kinders wat in vrede in 'n park speel – so is die koninkryk van God. Hierdie prentjie blaas al ons mitologie en buitewêreldse opvattings van die koninkryk op. Die koninkryk van God is nie 'n onaardse “never-never land”, verwyderd van die aardse werklikheid nie. Dit is 'n prentjie van hierdie wêreld, nuutgemaak deur die koms van God – die goedheid daarvan bevestig ’n heelgemaakte wêreld. (’n Mens sou hier kon dink aan foto’s en beelde uit ons tyd wat presies die teendeel van 'n heelgemaakte wêreld verkondig, naamlik van 'n wêreld waarin menslike magspel alle heelheid en vrede en veiligheid bedreig. Jy dink aan die beroemde foto deur Huynh Chong Ut van 'n dogtertjie wat haar klere van haar lyf geruk het en op die hooftoegangsroete weghardloop uit die Viëtnamese dorpie Trang Bang nadat ’n Amerikaanse napalmbom daar getref het in 1972. Die foto is met die Pulitzerprys bekroon. Generaal West Morland het daarna gesê die foto is oneg. Die kinders het gewoon gevlug vanaf ’n huisbrand. Jy dink aan die foto van Hector Petersen wat deur Mbuyisa Makhubu weggedra word nadat hy deur die polisie doodgeskiet is op 16 Junie 1976 in Soweto. Jy dink aan die foto deur die Suid-Afrikaner Kevin Carter van ’n aasvoël by ’n sterwende Soedannese kind. Hy het agterna gesê: “Jy is ’n foto-joernalis. Jy dink: hier maak ek ’n visuele prentjie.” Maar binne-in my skree iets: “My God!” Jy dink aan die beelde van kinders wat hulle ouers verloor het in die tsoenami-ramp en van miljoene kinders in Suid-Afrika wat wees geraak het en besig is om wees te raak weens die gevreesde vigs.)

Jesus het gesê: “Laat staan die kindertjies en moet hulle nie verhinder om na My toe te kom nie, want die koninkryk van die hemel is juis vir mense soos hulle” (Matt 19:14). Die koninkryk 'n speelgrond vir kinders? As ons nie verander en soos kindertjies word nie, sal ons nie die koninkryk van God binnegaan nie (Matt 18:3-4). Daar sal kindertjies hulle hande uitsteek na giftige slange (Jes 11:8). Die slang van ons sonde (Gen 3:15) is verander in skadeloosheid en 'n speelding vir kinders.

Die klein kind wys vir ons hoe die Bybelse opvatting van God se toekoms is. Die standaard wat Sagaria egter hier vir ons gee, is 'n standaard waarteen geen menslike pogings kan opweeg nie. Ons strate is nie geskik vir kinders nie. En ons kinders is ook nie geskik vir die strate nie. Ons kan nie die koninkryk laat aanbreek nie. ’n Kerk wat dink hy kan dit regkry, mislei homself, is dikwels met min anders besig as motiveringsprediking of “window dressing”. So 'n kerk is in elk geval nie betrokke in die harde werklikheid nie. Die koninkryk van God is nie hier en nou nie. Ons is op reis na die koninkryk van God. Die koninkryk van God is so naby soos die volgende oomblik, maar dis nie hierdie oomblik nie (Keifert). Anselmus die elfde-eeuse teoloog, het vir sy idealistiese vriend Boso gesê: “Jy het nog nie opgemerk hoe erg die sonde is nie.” Dinge word nie môre sommer net beter nie. 

Nugter verstand sê dat daar geen kans is dat die prentjie wat Sagaria hier teken, die ware prentjie in die wêreld sal word nie. Die wêreld se voorland is oorbevolking, vernietigende oorloë, hongersnode en epidemies. Maar daar het 'n Kind gekom – God se Kind – wat geskik was vir die strate van die koninkryk. En omdat Hy gekom het, is God se speelgrond vir kinders beslis aan die kom. 

